
BiH želi međunarodnu arbitražu oko odlagališta radioaktivnog
otpada

Hrvatska, smatra Edita Đapo, treba pronaći drugu lokaciju
Općinske vlasti, Unsko-sanski kanton, oba entiteta i Parlament BiH su donijeli rezulucije
kojima se protive odlagalištu radioaktivnog i nuklearnog otpada na samoj granici s Bosnom i
Hercegovinom. Na konferenciji posvećenoj odlagalištu RAO na Trgovskoj gori, u čijem su
radu učestvovali predstavnici svih nivoa vlasti, predstavnici Savjeta ministara BiH,
entitetskih i kantonalnih vlada, nadležnih ministarstava i agencija, predstavnici akademske
zajednice i nevladinog sektora, kao i predstavnici ambasada država članica EU, istaknuto je
da dosadašnji postupci institucija Hrvatske, koji se odnose na odabir lokacije na Trgovskoj
gori, nisu u skladu s međunarodnim konvencijama, direktivama, sporazumima i standardima
koji su pravno obavezujući za RH. S tim u vezi, učesnici konferencije predložili su nadležnim
institucijama da pripreme i imenuju pravni tim za međunarodnu arbitražu, koji bi uključivao
relevantne stručnjake s međunarodnim iskustvom, kao i da utvrde mogućnost ostvarivanja
sudske zaštite ljudskih prava građana s obje strane rijeke Une.
Ministrica okoliša i turizma Federacije BiH Edita Đapo na međunarodnoj konferenciji
‘Problem skladišta/odlagališta radioaktivnog i nuklearnog otpada na lokaciji Trgovske gore’,
rekla je ova konferencija jedna u nizu onih koje trebaju jasno i glasno reći ‘ne’ odlagalištu na
samoj granici s BiH. Sve općine i gradovi u Hrvatskoj i BiH u blizini odlagališta pozvani su
na otpor odlagalištu, a sa zaključcima u kojima se izričito kritizira ponašanje Hrvatske, će
upoznati Vijeće Europe i Europski parlament. Đapo je istaknula da Nacionalni park Una
“jedna od naših niša, područje koje smo mi zaštitili i želimo ga ostaviti u naslijeđe budućim
generacijama”, navodi se u priopćenju Federacije BiH. “Federalno ministarstvo okoliša i
turizma pokrenulo je inicijativu da Martinbrodske slapove stavi na listu svjetske baštine
UNESCO-a. Samo postojanje jedne lokacije kao što je odlagalište radioaktivnog otpada može
ugroziti taj proces i negativno utjecati na imidž BiH”, smatra Đapo, dodajući kako Hrvatska
treba pronaći drugu lokaciju, a ne ovu koju su izabrali vjerojatno zato što tu ima najmanje
stanovništva.
Izvor: energetika-net
 


